
ABSTRAK 

Penerokaan Persediaan Kerjaya Kaunselor Secara Profesional dan Personal 

Dalam Kalangan Kaunselor Pelatih Universiti Malaysia Sarawak

Kaunselor pelatih sering dikatakan gementar, kurang pengetahuan kaunseling dari segi 

teori, kurang penggunaan kemahiran serta kurang keyakinan diri dalam mengendalikan 

sesi kaunseling. Oleh itu, kajian kualitatif ini telah dilakukan untuk meneroka 

persediaan keyakinan diri, pengetahuan kaunseling dan kemahiran kaunseling terhadap 

kerjaya kaunselor secara profesional dan personal dalam kalangan pelajar kaunseling 

tahun 4 Universiti Malaysia Sarawak. Seramai enam orang peserta kajian yang 

ditemubual yang terdiri daripada dua lelaki dan empat orang perempuan. Selain itu, 

daripada dapatan kajian sebanyak 15 subtema, lapan tema dan tiga domain telah terhasil. 

Sebagai contoh, subtema yang dihasilkan adalah pembelajaran di universiti, 

pembelajaran di program kaunseling, teori yang dipelajari dan teori yang dipraktis oleh 

kaunselor pelatih dalam memberikan perkhidmatan kaunseling. Analisis domain telah 

digunakan bagi menganalisis data. Implikasi dari kajian ini ialah membantu kaunselor 

pelatih dan kaunselor berdaftar untuk muhasabah diri dan sentiasa pertingkatkan diri 

dengan isu-isu dan kemahiran kaunseling. Seterusnya, hasil kajian boleh membantu 

kaunselor pelatih untuk melakukan perancangan yang lebih awal ketika menghadapi 

cabaran dalam mengendalikan isu-isu kaunseling terutamanya di organisasi kelak.

ABSTRACT 

Exploring of Career Counselor's Preparation professionally and personally 

among trainee counselors University Malaysia Sarawak

Counselor trainer is often said to be nervous, lack of theoretical counseling knowledge, 

lack of skill and lack of confidence in conducting counseling sessions. Therefore, this 

qualitative study has been carried out to explore preparation of self-confidence, 

counseling knowledge and counseling skills professionally and personally on 

counseling career among 4th year counseling students of Universiti Malaysia Sarawak. 

Six interviewed interviewees consisted of two men and four women. In addition, from 

the findings, 15 subthemes, eight themes and three domains have been developed, for 

example, the subthemes produced are university learning, learning from counseling 

programs, theories practiced, and the theories used by trainee counselors in providing 

counseling services. Domain analysis has been used for data analysis purposes. The- 

implication of this study can help trainee counselors and registered counselors for self- 

esteem and always enhance themselves with new issues and counseling skills. Next, 

this research also helps the trainee counselor to make an earlier plan when faced with a 

challenge in handling counseling issues especially when already in the organization

Bab 1: Pendahuluan

1.0 Pengenalan 

Dalam era revolusi perindustrian 4.0 semakin ramai yang menggunakan perkhidmatan 

kaunseling akan tetapi ramai juga yang masih tidak menggunakan khidmat kaunseling 

mahupun mempercayai kaunselor. Mengikut Suhana binti Ibrahim (2003), dahulunya bidang 

kaunseling ini dipinggirkan kebanyakan masyarakat walaupun menghadapi banyak cabaran, 

masalah serta tekanan. Terkini, Masoumeh Alavi, Nazanin Boujarin & Mohd Taijudin Ninggal 

(2012) mengatakan bimbingan dan kaunseling telah menjadi satu isu penting dalam kehidupan 

manusia kerana manusia selalu meminta panduan dengan penasihat atau seseorang yang boleh 

diharap dan dipercayai. Tambahan pula, kaunseling merupakan proses menolong seseorang 

untuk mencari solusi yang terbaik dari segi penyelesaian masalah bagi pertumbuhan, 

keserasian, hubungan keluarga, kemahiran sosial, membuat keputusan dan gaya hidup serta 

permasalahan yang melibatkan pelbagai budaya. 

Mengikut Fathmalyn Abdullah (2016); Azlina Abdullah (2017) terdapat empat faktor 

berlakunya halangan proses kaunseling iaitu pertama merupakan klien. Kedua adalah 

komunikasi. Ketiga adalah kaunselor dan yang keempat adalah persekitaran. Mengikut mereka 

lagi, faktor kaunselor yang menjadi halangan kepada sesi kaunseling adalah kaunselor kurang 

mahir dan tidak cukup persediaan ataupun kaunselor mempunyai mimik muka dan nada suara 

yang tidak meyakinkan. 

Terdapat 3 aspek dalam isu persediaan kerjaya kaunselor secara profesional dan 

personal iaitu kaunselor kurang keyakinan diri. Seterusnya, kaunselor kurang pengetahuan 

kaunseling dan kurangnya kemahiran dalam kaunseling. Kesan kepada kaunselor adalah 

kaunselor tidak mempunyai hala tuju dan pengertian dalam profesion mereka (Masoumeh 

Alavi et al., 2012). Kaunselor akan mudah mengalami perasaan gemuruh apabila berjumpa 

dengan klien, mengalami situasi di mana kaunselor kurang keyakinan diri sebagai seorang

kaunselor serta bersembunyi disebalik perkataan profesionalisme untuk tidak menjadi tulen 

kerana mahukan kesempurnaan tanpa melakukan kesilapan. 

Oleh itu, kajian perlu dilakukan untuk melihat sejauhmana persediaan kerjaya 

kaunselor secara profesional dan personal dalam kalangan kaunselor pelatih dari aspek 

keyakinan diri, pengetahuan kaunseling dan kemahiran kaunseling. Selain daripada itu, 

diharapkan kajian ini akan menghasilkan gambaran realiti sebenar kerjaya kaunselor oleh 

kaunselor pelatih di universiti dan tindakan yang perlu dilakukan oleh pihak universiti dan 

fakulti untuk membantu kaunselor pelatih.

1.1 Latar Belakang Kajian 

Psikoterapi mahupun kaunseling merupakan satu proses yang melibatkan 2 pihak atau 

bilangan pihak yang ramai di mana pihak-pihak tersebut akan berubah sepanjang sesi 

terapeutik dijalankan dalam perkhidmatan kaunseling. Corey (2013) menjelaskan proses 

kaunseling atau psikoterapi yang baik perlunya proses kerjasama yang melibatkan kedua-dua 

pihak iaitu kaunselor dan klien itu sendiri dalam membina bersama penyelesaian untuk masalah 

atau isu yang dihadapi. Akan tetapi, kaunselor bukanlah individu yang menjadi agen pengubah 

diri klien, memberi nasihat atau individu yang menyelesaikan masalah yang dihadapi oleh 

klien. Sebaliknya, kaunselor hanyalah individu yang memudahkan proses penyembuhan 

melalui proses dialog yang tulen bersama klien mereka semasa sesi terapeutik dijalankan. 

Disebabkan hal itu, kaunselor terutamanya kaunselor pelatih yang melakukan sesi 

kaunseling merasakan bahawa mereka perlu menyelesaikan masalah klien. Pereira & Rekha 

(2017) menyatakan bahawa kaunselor pelatih sering mengalami kegelisahan dan counter- 

transference ketika melakukan sesi kaunseling kerana kurangnya pengetahuan dalam 

kaunseling. Selain daripada itu, kaunselor pelatih juga mengalami kebuntuan dan bertindak 

balas dengan emosi negatif kerana mereka tidak tahu apa yang perlu dilakukan dalam sesi

kaunseling. Corey (2013) juga menyebut mengenai kaunselor kena berhati-hati dalam 

menggunakan kuasa sebagai seorang kaunselor hal ini kerana dikhuatiri akan mendominasi 

keputusan yang dilakukan oleh klien. 

Oleh itu, kajian ini perlulah dilakukan untuk meneroka persediaan kerjaya kaunselor 

secara profesional dan personal dalam kalangan kaunselor pelatih UNIMAS melalui aspek 

keyakinan diri, pengetahuan kaunseling dan kemahiran kaunseling serta mencari solusi seperti 

langkah-langkah yang perlu diambil oleh pihak universiti dan fakulti dalam memantapkan 

aspek pembelajaran kaunseling secara teoritikal dan aplikasi.

1.2 Penyataan Masalah Kajian 

Pereira & Rekha (2017) mengatakan kaunselor pelatih mungkin mengalami beberapa 

isu seperti merasa gelisah atau gemuruh berjumpa dengan klien dan merasakan kekurangan diri 

dengan kebolehan kaunseling yang sedia ada, Selain itu, kaunselor pelatih bersembunyi 

disebalik sifat profesional daripada menjadi seorang yang tulen kerana mahukan kesempurnaan 

tanpa melakukan kesalahan dalam sesi kaunseling. Mereka juga menambah bahawa kaunselor 

pelatih sering mengalami kebuntuan dan bertindak balas dengan emosi negatif klien kerana 

kaunselor pelatih tidak tahu apa yang perlu dilakukan dalam sesi sementara itu terdapat juga 

kaunselor yang counter-transference dengan cerita klien. 

Selain itu, kaunselor perlu mempunyai pengetahuan teori personaliti dan psikoterapi, 

mempelajari pentaksiran, teknik intervensi dan mempelajari dinamik perilaku manusia serta 

cara mengendalikan isu kepelbagaian budaya terutamanya isu budaya (Corey, 2013). Hal ini 

kerana cabaran yang dihadapi oleh kaunselor dari segi isu pengetahuan seperti kepelbagaian 

budaya, kesihatan mental, ketagihan, kaunseling keluarga, kaunseling kerjaya serta kaunseling 

remaja semakin meluas pada abad 20-an ini. Pereira & Rekha (2017) juga menyatakan cabaran 

dan isu yang biasa dihadapi oleh kaunselor pelatih atau kaunselor adalah seperti isu kesihatan

mental, keluarga dan komuniti, deskripsi kerja, teknologi dan sebagainya. Hal ini memberi 

kesan kepada pengetahuan kaunseling kaunselor pelatih itu sendiri dan perlunya mempelajari 

pengetahuan kaunseling bagi menghindari isu-isu etika pada masa hadapan. 

Corey (2013) mengatakan sebahagian daripada pengamal kaunseling sering melakukan 

kesilapan dengan bergantung harap kepada satu intervensi sahaja semasa melakukan sesi 

kaunseling sebagai contohnya hanya menggunakan kemahiran asas seperti confrontational dan 

information-giving kepada klien. Pada realitinya, klien mempunyai berlainan respon terhadap 

intervensi yang digunakan oleh kaunselor, oleh itu, kaunselor perlulah mempelajari pelbagai 

intervensi dan mempunyai kemahiran yang mendalam dan luas akan kaunseling agar dapat 

memberikan intervensi yang berkesan kepada klien bagi kaunseling individu mahupun 

kaunseling kelompok daripada memaksa klien tersebut menerima intervensi yang dilakukan.

1.3 Objektif Kajian 

1.3.1 Objektif Umum 

Objektif umum bagi kajian ini adalah untuk meneroka persediaan kerjaya kaunselor secara 

profesional dan personal dalam kalangan kaunselor pelatih di Universiti Malaysia Sarawak 

(UNIMAS).

1.3.2 Objektif Khusus 

Manakala Objektif khusus bagi kajian ini adalah seperti berikut: 

1) Meneroka persediaan keyakinan diri terhadap kerjaya kaunselor secara profesional dan 

personal dalam kalangan kaunselor pelatih UNIMAS 

2) Meneroka persediaan pengetahuan kaunseling terhadap kerjaya kaunselor secara 

profesional dan personal dalam kalangan kaunselor pelatih UNIMAS 

3) Meneroka persediaan kemahiran kaunseling terhadap kerjaya kaunselor secara 

profesional dan personal dalam kalangan kaunselor pelatih UNIMAS terhadap kerjaya 

kaunselor

1.4 Persoalan Kajian. 

Persoalan kajian bagi kajian ini adalah seperti berikut: 

1) Sejauh manakah persediaan keyakinan diri terhadap kerjaya kaunselor secara 

profesional dan personal dalam kalangan kaunselor pelatih UNIMAS? 

2) Sejauh manakah persediaan pengetahuan kaunseling terhadap kerjaya kaunselor 

secara profesional dan personal dalam kalangan kaunselor pelatih UNIMAS? 

3) Sejauh manakah persediaan kemahiran kaunseling terhadap kerjaya kaunselor 

secara profesional dan personal dalam kalangan kaunselor pelatih terhadap 

UNIMAS?

1.5 Kerangka Kerja Konsep kajian.

Proses Pembelajaran Kaunseling secara teoritikal 
dan aplikasi

" Keyakinan diri kaunselor pelatih 

" Pengetahuan kaunseling kaunselor pelatih 

" Kemahiran kaunseling kaunselor pelatih

No

Rajah 1: Proses pembelajaran kaunseling secara teoritikal dan aplikasi

Bagi menghasilkan kaunselor yang terlatih pada abad mi, persediaan yang perlu 

dilakukan oleh kaunselor pelatih untuk menjadi seorang yang profesional dalam kerjaya 

kaunselor adalah menjalani proses pembelajaran kaunseling secara teoritikal dan 

mengaplikasikannya melalui tiga aspek yang bakal difokuskan dalam kajian ini iaitu keyakinan 

diri, pengetahuan kaunseling dan kemahiran kaunseling. 

Pertama, kaunselor pelatih tersebut mestilah mempunyai keyakinan diri, contohnya 

keyakinan dalam melontarkan pendapat dan konfrontasi dengan klien yang bermasalah atau 

keras kepala. Yakin dalam mengendalikan isu personal dalam did seperti stres dan menerima 

kritikan yang negatif daripada orang lain supaya tidak terjejas semasa sesi kaunseling. Yakin 

dalam membina hubungan yang positif dan terapeutik bersama klien. 

Kedua, kaunselor pelatih perlu juga mempunyai pengetahuan yang luas dalam semua 

aspek kaunseling sebagai contohnya pengetahuan dari segi budaya, psikologi, kesihatan 

mental, kaunseling silang budaya dan kaunseling keluarga. Hal mi kerana, Pereira & Rekha 

(2017) menyebut mengenai cabaran dan isu yang biasa dihadapi oleh kaunselor pelatih atau

kaunselor adalah seperti isu kesihatan mental, keluarga dan komuniti, deskripsi kerja, teknologi 

dalam kajian mereka. Pengetahuan teori kunseling juga merupakan salah satu aspek penting 

semasa memberikan perkhidmatan kaunseling kerana penggunaan teori dalam kaunseling 

membantu kaunselor untuk lebih mengenali klien serta mengetahui cara-cara untuk melakukan 

intervensi bersama klien. 

Ketiga, kaunselor pelatih hendaklah bijak dan mahir dalam mengaplikasikan kemahiran 

kaunseling yang dipelajari semasa melakukan sesi kaunseling iaitu kaunselor itu sendiri 

mengetahui penggunaan kemahiran kaunseling yang sesuai semasa berinteraksi dengan klien 

contohnya melakukan refleksi perasaan dan refleksi makna, melakukan rumusan; yang ringkas 

dan keseluruhan. Oleh itu, pentingnya kajian ini dilakukan untuk meneroka kesediaan kerjaya 

kaunselor dari aspek keyakinan diri, pengetahuan kaunseling dan kemahiran kaunseling secara 

profesional dan personal yang dilakukan oleh kaunselor pelatih UNIMAS.

1.6 Kepentingan Kajian 

1.6.1 Kaunselor Pelatih 

Kajian mi penting dalam persiapan diri kaunselor pelatih dari aspek keyakinan diri, 

pengetahuan kaunseling dan kemahiran kaunseling sebagai seorang kaunselor. Selain itu, 

kajian ini diharapkan dapat membantu kaunselor pelatih muhasabah sebab mereka mengambil 

program kaunseling dan menjadi seorang kaunselor. Tambahan pula, kajian ini diharapkan 

dapat membantu dalam meneroka pengetahuan kaunseling dan keyakinan diri kaunselor pelatih 

sebelum mereka menjadi graduan universiti bagi menjalani tugas sebagai seorang kaunselor 

suatu hari nanti. 

1.6.2 Pihak Universiti dan Fakulti 

Kajian ini diharapkan dapat membantu pihak universiti dan fakulti untuk mengeluarkan 

garis panduan dari aspek keyakinan diri, pengetahuan kaunseling dan kemahiran kaunseling

kepada kaunselor pelatih universiti agar ia dapat membantu kaunselor pelatih untuk 

menguruskan pembelajarän yang efektif dan produktif serta berkualiti serta membantu pihak 

universiti dan fakulti dalam menambahbaik silibus yang sedia. 

1.6.3 Kaunselor Berdaftar 

Kajian ini diharapkan dapat membantu kaunselor berdaftar untuk merefleksi dan 

melakukan revisi diri dari segi keyakinan diri, pengetahuan kaunseling dan kemahiran 

kaunselor yang mereka perolehi sepanjang menjalani perkhidmatan kaunseling. 

1.6.4 Lembaga Kaunselor 

Kajian ini diharapkan dapat membantu Lembaga Kaunselor untuk menerbitkan satu 

garis panduan dalam menangani isu dan cabaran yang dihadapi kaunselor pada masa kini yang 

memfokuskan kepada keyakinan diri, pengetahuan kaunseling dan kemahiran kaunseling. 

Sebagai contohnya, Lembaga kaunselor boleh mengadakan kursus selama lima hari untuk 

pelatih kaunselor sebelum mereka menjadi graduan universiti. Hal ini kerana terdapat jurang 

masa untuk mendapatkan lesen kaunselor dan hari graduasi universiti.

1.7 Batasan Kajian. 

Dalam kajian ini, terdapat beberapa batasan kajian yang diperolehi iaitu, pengkaji hanya 

menumpukan pengumpulan data untuk kajian terhadap pelajar UNIMAS sahaja. Manakala 

data bagi kaunselor pelatih Universiti di Semenanjung, Sabah dan UiTM, Kota Samarahan 

tidak dikumpulkan dalam kajian ini. 

Selain daripada itu, jumlah peserta bagi kajian ini adalah terhad iaitu seramai 6 orang 

sahaja dan merupakan pelajar UNIMAS. Tambahan pula, fokus kajian adalah terhad di mana 

pengkaji hanya menumpukan tiga aspek yang ingin diterokai iaitu keyakinan diri, pengetahuan 

kaunseling dan kemahiran kaunseling pelatih kaunselor di UNIMAS sahaja.

1.8 Definisi Istilah 

1.8.1 Penerokaan 

Definisi Konseptual 

Berdasarkan kamus Merriam-Webster (2018), penerokaan mempunyai dua pengertian 

iaitu dari aspek kata kerja transitif dan kata kerja intransitif. Kata kerja transitif bagi penerokaan 

adalah menyiasat, mengkaji, menganalisis atau melihat yang digunakan untuk soalan secara 

tidak langsung. Selain itu, perkataan penerokaan juga menjadi kebiasaan dalam menguji dan 

bereksperimen ataupun digunakan untuk perjalanan ketika pengembaraan ataupun penemuan 

sesuatu dan untuk memeriksa terutamanya dengan tujuan diagnostik. Manakala, kata kerja 

intransitif bagi penerokaan pula adalah untuk membuat atau menjalankan pencarian yang 

sistematik ("Explore", 2018). 

Definisi Operasional 

Penerokaan dalam kajian ini adalah pengkaji meneroka persediaan kerjaya kaunselor 

secara profesional dan personal dari segi keyakinan diri, pengetahuan kaunseling dan 

kemahiran kaunseling dalam kalangan kaunselor pelatih UNIMAS.

1.8.2 Persediaan Kerjaya 

Definisi Konseptual: 

The National Association of College and Employer, NACE (2018) menyatakan 

persediaan kerjaya adalah pencapaian dan demonstrasi kecekapan yang dituntut atau wajib 

yang meluas dalam menyediakan graduan kolej untuk peralihan yang berjaya ke tempat kerja. 

Manakala, Holecek (2018) mentakrifkan persediaan kerjaya sebagai gabungan kaedah 

pengajaran dalam kelas secara teknikal dan pembelajaran berasaskan kerja yang diluluskan 

daripada spesifik pekerjaan.

Definisi Operasional: 

Persediaan kerjaya dalam kajian ini adalah pengkaji ingin meneroka persiapan kerjaya 

kaunselor secara profesional dan personal yang dilakukan oleh kaunselor pelatih UNIMAS dari 

aspek keyakinan diri, pengetahuan kaunseling dan kemahiran kaunseling.

1.8.3 Kaunselor 

Definisi konseptual: 

Kaunselor didefinisikan sebagai individu yang menjalankan perkhidmatan kaunseling 

dengan bayaran yang ditetapkan atau apa-apa balasan lain (Lembaga penyelidikan Undang- 

Undang, 2016) serta mengikut Persatuan kaunseling Malaysia (PERKAMA, 1994), kaunselor 

berperanan sebagai pemudahcara kepada klien dalam menangani isu dan masalah yang 

dihadapi dengan menghormati martabat diri, nilai dan keupayan klien serta perlu menjaga 

tatalaku demi memelihara standard dan identiti sebagai seorang kaunselor dan integriti 

profesion kaunseling. Kaunselor juga perlu berusaha menilai dan meningkatkan pengetahuan, 

kecekapan dan kemahiran dalam bidang profesion kaunseling seterusnya menjalankan tugas 

dengan penuh tanggunggjawab, objektif dan jujur selaras dengan profesion kaunseling itu 

sendiri. 

Definisi Operasional: 

Kaunselor dalam kajian adalah pengkaji meneroka kaunselor pelatih bersedia dari 

aspek keyakinan diri, pengetahuan kaunseling dan kemahiran kaunseling dalam menjadi 

seorang kaunselor.

